
Zgjedhjet e brendshme 
 
     Përgjatë javës që shkoi Lëvizja VETËVENDOSJE! 
organizoi mbajti zgjedhje të brendshme ku u votua 
për dy çështje : (1) për Kryetarë të Lëvizjes 
VETËVENDOSJE!, dhe (2) për ndryshimin statusor 
në lidhje me mekanizmin e vendimmarrjes sa i 
përket koalicioneve në nivel lokal, për ta kaluar 
këtë kompetencë nga anëtarësia e gjerë te Këshilli 
i Përgjithshëm.      

Kandidati i vetëm për Kryetarë të Lëvizjes ishte 
Visar Ymeri i cili edhe pati një prezantim në sallën 
e kuqe të Pallatit të Rinisë në Prishtinë ku 
prezantoi planin dhe angazhimin e tij për 
ndryshim.  
     Në fjalën e tij ai tha se në 10 vjetorin e 
ekzistencës së saj, Lëvizja është më e fortë se 
kurrë dhe se potenciali i saj organizativ dhe politik 
është jashtëzakonisht i madh. Kjo sipas tij për 
shkak të punës dhe angazhimit të palodhshëm e 
vetëmohues në të kaluarën.  “Për 10 vite rresht ne 
kemi dërguar letra te qytetarët tanë përmes 
tubimeve të panumërta, aksioneve simbolike, 
protestave, demonstratave, paraqitjeve publike e 
mediale. Këto letra përmbanin porosinë e qartë 
kritike dhe kundërshtuese të Lëvizjes karshi 
degradimit të potencialit shoqëror, politik e 
ekonomik të vendit. Sot, të gjithë ata që gjykojnë 
drejtë, na japin të drejtë për qëndrimet tona në të 
kaluarën. Dhe të gjithë ata që qëndrojnë 
konsistentë në gjykimin e tyre të drejtë, na japin 
të drejtë edhe për analizat tona për të ardhmen.” 
tha Ymeri, duke theksuar se Lëvizja 
VETËVENDOSJE! krahas organizimit të saj në bazë 
territoriale do i kushtoj rëndësi edhe organizimit 
në bazë shoqërore. 
     “Ne do ta lidhim punën tonë ngushtë me 
sindikatat e punëtorëve dhe do të punojmë 
ngushtë me punëtorët që të krijojnë sindikata. Do 
ta shumëfishojmë kontaktin me të varfërit, që 
bashkë ta kuptojmë shkakun strukturor të 
varfërisë dhe rrugën që na nxjerrë nga ajo. Do ta 
intensifikojmë punën tonë me studentët. Të 
varfërit e të papunët e bashkuar, punëtorët e 
organizuar, bashkë me studentët e aktivizuar, janë 
forca që e sjellë ndryshimin. Ndryshimi i vetëm i 
qëndrueshëm është ai që vjen nga masat. Kështu 
ka ecur historia. Kështu duhet të ecim edhe ne.” 
tha ai ndër të tjera në fjalën e prezantimit.  

Zgjedhjet e brendshme u zhvilluan në të gjitha 
qendrat e Lëvizjes VETËVENDOSJE! brenda dhe 
jashtë vendit duke shoqëruar një pjesëmarrje të 
lartë të aktivistëve në këtë proces tejet të 
rëndësishëm.  
     Edhe pse rezultatet finale do të shpallen ditën e 
diel më 1 mars, përgjatë mbledhjes së Këshillit të 
Përgjithshëm të Lëvizjes, nga rezultatet paraprake 
për pikën e parë të votimit, për Kryetarë të 
Lëvizjes anëtarësia u shpreh me : 96.42% Për, 
1.88% Kundër dhe 1.32% abstenuan. Kurse për 
pikën e dytë, që lidhej me ndryshim statutor 
87.57% u deklaruan për, 9.07% kundër dhe 3.00% 
abstenuan.  
 
Gjykata Speciale minon shtetin e së drejtës në 
Kosovë dhe e sulmon moralisht luftën tonë 
çlirimtare 
 
     Në një konferencë të përbashkët për shtyp, 
deputetët e Lëvizjes VETËVENDOSJE! Albulena 
Haxhiu e Glauk Konjufca, publikuan detaje të 
Projektligjit, por edhe të amendamenteve 
kushtetuese për Gjykatën Special duke konstatuar 
se ky mekanizëm ndërkombëtarë i drejtësisë është 
paraparë të jetë krejtësisht i pavarur nga sistemi 
gjyqësor i Kosovës.   
     Ata kanë shpërndarë një skemë të funksionimit 
të Gjykatës, së cilës ia kanë bashkëngjitur edhe 
pakon ligjore që i është vënë në funksion një ditë 
më parë Komisionit parlamentar për legjislacion, 
dhe e cila nga ministri i drejtësisë, Hajredin Kuçi, 
është prezantuar si dokument konfidencial. 
     Deputetët e Lëvizjes argumentuan se ky 
dokumentacion nuk përmbush kushtet ligjore të 
trajtohet ashtu siç e ka kualifikuar Kuçi. 
     Sipas tyre, duke qenë se kjo gjykatë mund të 
lidhë marrëveshje të karakterit ndërkombëtarë pa 
përfillur procedurat e ratifikimit që janë paraparë 
me Nenin 19 të Kushtetutës. Duke qenë se të 
gjitha gjykimet dhe dënimet do të mbahen dhe 
ekzekutohen jashtë territorit të Republikës dhe se 
për respektimin e të drejtave të njeriut në 
procedure do të vendoset vetëm nga tre gjyqtarë 
ndërkombëtarë në Gjykatën Kushtetuese, atëherë 
pasojat që do të dalin nga kjo Gjykatë do të jetë të 
pallogaritshme. 
     Kësaj kur i shtohet se qëllimi specifik për 
krijimin e kësaj Gjykate lidhet me pretendimet e 
Raportit të senatorit zviceran Dick Marty atëherë 
asgjë e mirë nuk mund të pritet.   
      Sipas deputetit Konjufca dhe deputetes 
Haxhiu, krijimi i kësaj Gjykate enkas për UÇK-në 
është një dështim kapital me pasoja kombëtare, 
për popullin dhe interesat tona. Ky dështim është i 

barasvlershëm me çarmatosjen e UÇK-së, dhe ky 
proces i dëmshëm pa dyshim që simbol të vetin 
politik e ka ish kryeministrin Thaçi. Pasi UÇK-ja u 
çarmatos e u shkatërrua, pasi ajo u shporr nga 
vlerat tona institucionale e kushtetuese, tash po i 
nënshtrohet kapitullit të fundit të ndëshkimit 
moral e politik. 
 
Beteja e drejtë e Natasha Kandiqit dhe tradhtimi i 
Kosovës nga Mustafa e Thaçi 
 
     Përmes një komunikate për shtyp, Lëvizja 
kundërshtoi gjykimin ndaj Natasha Kandiq-it e cila 
kishte bërë përgjegjës gjeneralin serb, Lubisha 
Dikovic, për krime lufte në Kosovë.  
     Në komunikatën e saj, Lëvizja tha se “Natasha 
Kandiq me guximin e saj qytetar, njerëzor dhe 
intelektual ballafaqohet me krerët e Serbisë dhe 
sistemin e ‘drejtësinë’ së tyre, kurse Mustafa e 
Thaçi bashkëpunojnë me po ata krerë të Serbisë 
që mbrojnë kriminelët e luftës për ta ndarë 
sistemin e drejtësisë në Kosovë.“ 
     Lëvizja VETËVENDOSJE! kundërshton dhe 
dënon gjykimin kundër ish-drejtoreshës së Fondit 
për të Drejtën Humanitare, Natasha Kandiq. Padia 
‘private’ e Shefit të Shtatmadhorisë së Ushtrisë së 
Serbisë, Lubisha Dikoviq, e inspiruar dhe e 
mbështetur nga krerët më të lartë shtetëror serb, 
dëshmon sërish frymën mohuese të shtetit serb 
ndaj krimeve të Serbisë në përgjithësi, e ndaj 
Kosovës në veçanti. Dikovic vërteton jo vetëm se 
Serbia shtetërore vazhdon t’i mohojë krimet e 
kryera nga aparati i saj në Kosovë dhe në rajon, 
por edhe se ajo udhëhiqet ende sot nga njerëzit 
që kanë qenë vetë të përfshirë në ato krime të 
cilët mbrohen, ngriten në detyrë dhe dekorohen”.                                                                                            
     Në komunikatën e Lëvizjes, tutje, thuhet se 
Serbia po tregon se nuk është e interesuar në 
normalizimin e marrëdhënieve me Kosovën.“Kjo 
Serbi reflekton vetë se nuk është e orientuar për 
normalizim të marrëdhënieve me Kosovën, për 
paqe të qëndrueshme dhe për barazi me popujt e 
tjerë në Ballkan, porse vazhdon të udhëhiqet nga 
politikat tradicionaliste hegjemoniste e shoviniste. 
Nikoliq, Vuçiq e Daçiq po sillen e veprojnë si 
pasardhës të denjë e besnikë të Milosheviqit dhe 
Sheshelit”.   
     Megjithatë, regjimi Mustafa-Thaçi vazhdon të 
parapëlqejë pazaret në Bruksel me Nikoliqin, 
Vuçiqin dhe Daçiqin, në kontrast me Natasha 
Kandiqin që denoncon gjeneralët serbë të 
përfshirë në krime të luftës në Kosovë. Mustafa e 
Thaçi po bashkëpunojnë me elementet më të 
errëta të Serbisë për interesa personale. 
     Lëvizja e ka quajtur të pakuptimtë mos 
reagimin e Bashkimit Evropian për shkeljen 
flagrante që Serbia po ia bënë të drejtave dhe 
lirive të znj. Kandiq.“Natasha Kandic me guximin e 
saj qytetar, njerëzor dhe intelektual ballafaqohet 
me krerët e Serbisë dhe sistemin e ‘drejtësinë’ së 
tyre, kurse Mustafa e Thaçi bashkëpunojnë me po 
ata krerë të Serbisë që mbrojnë kriminelët e luftës 
për ta ndarë sistemin e drejtësisë në Kosovë!” 
thuhej ndër të tjera në komunikatë.  

